
  
  

दो कांस्य के साथ अनीश बनवाला ने हासिल किया ओलंपिक कोटा

चर्चा में क्यों?
30 अक्तूबर, 2023 को करनाल के शूटर अनीश बनवाला ने एशियाई शूटिंग चैंपियनशिप में क्वालीफाई करते हुए व्यक्तिगत और टीम इवेंट में कांस्य पदक जीतने
के साथ-साथ पेरिस ओलंपिक 2024 का कोटा भी हासिल किया है।  

प्रमुख बिंदु  
विदित हो कि 15वीं एशियाई शूटिंग चैंपियनशिप का आयोजन 23 अक्तूबर से तीन नवंबर तक चांगवोन दक्षिण कोरिया में किया जा रहा है। 
अनीश बनवाला ने यह उपलब्धि 25 मीटर रैपिड फायर पिस्टल में हासिल की है। पेरिस का टिकट उन्होंने स्कोर के आधार पर हासिल किया है।
प्रतियोगिता में उन्होंने 600 में से 588 अंक हासिल किये हैं।
अब अनीश गोवा में चल रहे 37वें राष्ट्रीय खेलों में अपनी प्रतिभा का प्रदर्शन करेंगे। गोवा में उनका इवेंट पाँच-छह नवंबर को होगा। इसके अलावा
अनीश नवंबर महीने में ही दोहा, कतर में आयोजित होने वाली वर्ल्ड कप शूटिंग में भाग लेंगे।  
गौरतलब है कि इसी माह चीन में आयोजित एशियाई खेलों में भी अनीश ने टीम इवेंट में कांस्य पदक दिलाने में अहम भूमिका निभाई थी। इससे पहले अनीश
ने खेलो इंडिया यूनिवर्सिटी गेम्स में भी स्वर्ण पदक प्राप्त किया था। मई माह में भी अनीश ने अजरबैजान की राजधानी बाकू में आयोजित सीनियर
वर्ल्ड कप में भाग लिया था। 
अनीश ने 2023 सीनियर शूटिंग वर्ल्ड कप के 25 मीटर रैपिड फायर में 12 साल बाद भारत को ब्रॉन्ज मेडल दिलाया था। उससे पहले 2022 में
सीनियर वर्ल्ड कप में एक टीम स्वर्ण मिला था। वर्ष 2018 में ऑस्ट्रेलिया के ब्रिस्बेन में आयोजित कॉमनवेल्थ गेम्स के 25 मीटर रैपिड फायर में
अनीश ने देश को स्वर्ण दिलाया था। उस समय वह 10वीं क्लास में पढ़ाई करते थे।  
अनीश की बड़ी बहन मुस्कान भी शूटर हैं। फरवरी 2018 में सिडनी में आयोजित जूनियर वर्ल्ड कप में इंडिविजुअल में मुस्कान और अनीश ने एक साथ
गोल्ड मेडल हासिल किया था। मुस्कान ने 25 मीटर स्पोर्ट पिस्टल में और अनीश ने 25 मीटर रैपिड फायर में भाग लिया था। 
उल्लेखनीय है कि अनीश अब तक नेशनल में 70 और इंटरनेशनल में करीब 33 पदक अपने नाम कर चुके हैं। 

